
RHYDDHAU PEDR AC IOAN O GARCHAR
-    gan Catrin Roberts

Cefndir Beiblaidd:
Actau 5:17-42 

Cymeriadau:
 Milwr 1 (ychydig yn ddiniwed), Milwr 2

Y 2 filwr i’r llwyfan

Llais:

Actau 5: 17-19

Milwr 1:
Beth wnawn ni?

Milwr 2:
Wn i ddim!  Rhaid i ni feddwl am esgus yn gyflym.

Milwr 1:
Ond mae’r Cyngor yn disgwyl!  Rydyn ni wedi bod yma am hanner awr yn barod.

Milwr 2:
Bydd yn ddistaw a meddwl!  Rhaid bod yna ffordd allan o hyn.

(distawrwydd)
Milwr 2:
Wel?

Milwr 
1:
Dw i’n meddwl.

Milwr 2:
Wel?

Milwr 1:
Dw i’n meddwl

Milwr 2:
Ac?

Milwr 1:
Dim byd. (Milwr 2 yn dangos rhwystredigaeth).  Rhaid i mi feddwl eto.

(distawrwydd)

Milwr 2:
Wel?

Milwr  1:
Beth am ddweud y gwir?

Milwr 2:
(yn dynwared mewn llais sarcastig) Beth am ddweud y gwir.


Wrth gwrs, pam na faswn i wedi meddwl am hynny. Awn ni’n ôl at y Cyngor a dweud ein bod ni wedi mynd i’r carchar i nôl y ddau, wedi gweld pob drws ar glo, pob gard yn ei le, ond y gell lle roedd y carcharorion dan glo ac yn wag!! Wrth gwrs, dyna’r ateb – dweud y gwir!

Milwr 1:
Roedd Mam yn dweud ei bod hi’n well yn y diwedd i ddweud y gwir.

Milwr 2:
Cytuno’n llwyr gyda Mam – pan rydyn ni wedi torri plât, neu wedi bwyta’r gacen olaf, neu wedi gwneud i’r babi grïo.  Ond dweud y gwir wrth y Cyngor?   Dweud bod y ddau garcharor wedi dianc o gell ddiogel?  Dim diolch.

Milwr 1:
Wyt ti’n siwr nad oedden nhw’n cuddio yno?

Milwr 2:
Cuddio? Cuddio yn lle? O dan y llwch ar y llawr?  Y tu ôl i’r gwê pry cop?  Fe welaist ti’r gell. Roedd y drws ar glo, a neb yn y gell.

Milwr 1:
Ond mae hynny’n amhosib!

Milwr 2:
(dynwared yn sarcastig) Ond mae hynny’n amhosib! Wrth gwrs bod hynny’n amhosib, ond dyna sydd wedi digwydd.

(saib) 

Milwr 1:
Oedd y ddau garcharor yna yn beryglus?

Milwr 2:
Twt, nac oedden. Rhyw bysgotwyr bach dwl o Galilea. Ffrindiau i’r Iesu yna o Nasareth gafodd ei groeshoelio adeg y Pasg. Rwyt ti’n cofio’r helynt, siawns.  Pawb ar ddyletswydd.  Dim leave o gwbl y penwythnos hwnnw.

Milwr 1:
Pam maen nhw yn y carchar felly?

Milwr 2:
Wedi bod yn dweud wrth bawb fod Iesu yn fyw eto a’u bod nhw wedi ei weld.  A dw i wedi clywed hefyd bod nhw wedi bod yn gwneud gwyrthiau!

Milwr 1:
Gwyrthiau?  Fel beth?

Milwr 2:
Iacháu pobl sâl.  Mae’r Cyngor wedi eu harestio nhw am fod pobl wedi dechrau gwrando arnyn nhw.  Maen nhw’n boblogaidd gyda rhai yn y ddinas.

(saib) 

Milwr 1:
Mae’n od iawn.

Milwr 2:
Beth sy’n od iawn?

Milwr 1:
Eu bod nhw wedi diflannu fel yna. Wyt ti’n meddwl bod rhywbeth gwyrthiol wedi digwydd?

Milwr 2:
Wn i ddim.  Ond buaswn i’n hoffi gweld gwyrth yn digwydd rŵan – bod rhywun yn dod i’n helpu ni allan o’r twll yma. Tyrd, waeth i ni heb ag aros yma. Rhaid i ni fynd i ddweud beth sy wedi digwydd wrth y Cyngor. Duw a’n helpo ni!

Milwr 1:
Efallai mai dyna ddigwyddodd i’r ddau garcharor.

Milwr 2:
Am beth wyt ti’n siarad?!

Milwr 1:
Efallai fod Duw wedi’u helpu nhw i ddianc!

Milwr 2:
Tyrd – cyn i mi dy dagu di!!

